Skóla-Færni-Athugun (SFA): Forprófun.
Samanburður á frammistöðu íslenskra skólabarna með og án sérþarfa á mismunandi kvörðum matstækisins SFA

Skóla-Færni-Athugun
Skóla-Færni-Athugun er matstæki sem nýtist við mat á þátttöku og færni 6-12 ára nemenda með sérþarfir. Það samanstendur af spurningalistum sem fylltir eru út af einum eða fleiri fagmönnum sem þekkja til frammistöðu nemanda við ýmis viðfangsefni í skólanum. Höfundar SFA eru Wendy Coster, Theresa Deeney, Jane Haltiwagner og Steven Haley. Þau hafa menntun og reynslu á mismunandi sviðum, þ.e. iðjuþjálfun, kennslu- og sérkennslufræðum, sálfræði og sjúkraþjálfun (Coster ofl., 1998). 

SFA skiptist í þrjá meginhluta. Þeir eru Þátttaka, Stuðningur við verk og Færni við athafnir. Í fyrsta hluta er þátttaka nemanda metin við sex mismunandi aðstæður í skólanum, Almenn kennslustofa eða Sérkennslustofa, Skólalóð/frímínútur, Að fara úr og í skóla, Snyrting/salerni, Að fara um innan skóla og Matmálstímar/nestistímar. Í öðrum hluta er metið hversu mikinn stuðning nemandinn fær við verk sem nauðsynleg eru fyrir þátttöku í námi. Litið er til aðstoðar og aðlögunar umhverfis. Verkum er einnig skipt í tvennt: Verk er krefjast líkamlegrar færni og Verk er varða vitræna færni og atferli. Í þriðja hluta er færni nemandans við ákveðnar athafnir er tengjast skólastarfi metin. Kvarðarnir eru 21 og inniheldur hver þeirra fjölda tengdra athafna sem eiga það sameiginlegt að krefjast almennrar færni nemanda, s.s. að fara um, hafa samskipti, fylgja skólareglum og tjá sig um þarfir sínar. Þessar tengdu athafnir eru notaðar til að skoða hvert verk í öðrum hluta af meiri nákvæmni (Coster ofl., 1998). 

Gert er ráð fyrir að ýmsir sem þekkja til nemandans geti lagt matstækið fyrir, s.s. kennarar, sérkennarar, iðjuþjálfar, talmeinafræðingar, sjúkraþjálfarar og stuðningsfulltrúar. Hægt er að leggja SFA fyrir í heild eða valda hluta þess. Þeir sem vinna úr upplýsingunum sem matstækið veitir og túlka niðurstöður þess þurfa að hafa sérfræðiþekkingu, s.s. háskólagráðu í iðjuþjálfun, kennslu- og sérkennslufræðum, sálfræði, þroskaþjálfun eða sjúkraþjálfun. Einnig verða þeir að hafa þekkingu á þroskafrávikum eða mismunandi fötlunum þeirra nemenda sem metnir eru og erfiðleikum sem oft eru þeim samfara (Coster ofl., 1998). 

SFA veitir sértækar upplýsingar um þátttöku nemenda við mismunandi viðfangsefni í skólanum. Að auki nýtist það við gerð einstaklingsnámsskrár þar eð það varpar ljósi á styrk- og veikleika nemenda. SFA hentar einnig við að skrá árangur og áhrif íhlutunar og við að afla upplýsinga sem ætlaðar eru til að styðja við gildandi lög og reglugerðir varðandi skólagöngu (Coster ofl., 1998). 

Rannsókn 
Rannsókn þessi var unnin við Háskólann á Akureyri. Tilgangur hennar var að kanna íslenska þýðingu og notagildi matstækisins SFA við að greina færni íslenskra skólabarna með sérþarfir. Þýðingu SFA yfir á íslensku er lokið og nefnist matstækið Skóla-Færni-Athugun í óútgefinni þýðingu Eyglóar Daníelsdóttur, Söru Stefánsdóttur, Snæfríðar Þóru Egilson, Þóru Leósdóttur, Sigríðar Kr. Gísladóttur, Önnu Sigríðar Jónsdóttur og Hrefnu Óskarsdóttur. Tilgangur rannsóknarinnar er m.a. liður í að afla upplýsinga um notagildi þýðingarinnar. Með því var fyrsta skrefið stigið í að rannsaka matstæki sem í framtíðinni mun nýtast í skólastarfi. 

Leitast var við að svara eftirfarandi spurningu: Hver er frammistaða íslenskra nemenda með og án sérþarfa á mismunandi kvörðum matstækisins Skóla-Færni-Athugun og hvar liggja helstu styrkleikar þeirra og takmarkanir við skólatengd verk og athafnir? 
Með forprófuninni var verið að kanna frammistöðu íslenskra skólabarna með sérþarfir á aldrinum 6-12 ára samkvæmt matstækinu SFA. Megindleg rannsóknaraðferð var notuð með lýsandi tölfræði. Meðaltalstölur voru notaðar til að gera grein fyrir heildarframmistöðu rannsóknarhóps. Niðurstöður voru bornar saman við niðurstöður samanburðarhóps án sérþarfa. Alls tóku 46 nemendur þátt í rannsókninni, 28 í rannsóknarhópi og 18 í samanburðarhópi. Við val á þátttakendum var stuðst við tilgangs- og hentugleika úrtak. Að auki voru gerðar hliðarathuganir þar sem álit kennara var fengið á notagildi, atriðum og orðalagi matstækisins.

Niðurstöður
Samanburður mismunandi hópa var gerður á þrem hlutum matstækisins, þátttöku, stuðningi við verk og færni við athafnir. Í fyrsta lagi var gerður samanburður á nemendum með og án sérþarfa, í öðru lagi á nemendum með vitræðna skerðingu og nemendum með hreyfihömlun og í þriðja lagi á nemendum með sérþarfir í 1.-4. bekk samanborið við nemendur í 5.-7. bekk. 

Hér verður aðeins greint frá niðurstöðum sem fengust við samanburð á nemendum með sérþarfir og án sérþarfa á þeim hluta matstækisins sem nær til þátttöku.

Samantekt
Niðurstöður rannsóknarinnar sýndu að nemendur með sérþarfir tóku minni þátt í skólatengdum verkum en nemendur án sérþarfa. Þeir þurftu einnig meiri aðstoð og aðlögun og frammistaða þeirra var slakari. Í ljósi þessa má leiða hugann að því hvort opinber menntastefna um fullgilda þátttöku allra nemenda sé nægjanlega virk þegar nemendur með sérþarfir standa samnemendum sínum svo langt að baki. Fjölmargir hafa bent á mikilvægi stoðþjónustu til að tryggja virkni og vellíðan nemenda við sem flestar aðstæður í skólanum (Giangreco, 1996; Eyrún Ísfold Gísladóttir, 2000; Snæfríður Þóra Egilson, 2001). Í ítarlegri skýrslu um sérkennslu í grunnskólum Reykjavíkur árið 1998-1999 er ekki minnst á stoðþjónustu að undanskilinni umfjöllun um könnun á viðhorfum foreldra nemenda í sérskólum. Þar kemur fram að tilboð um stoðþjónustu hefur greinileg áhrif á val foreldra á skólaúrræðum. 

Hliðarathuganir
Það tók matsmenn allt frá einni og hálfri klukkustund upp í fjórar stundir að fylla matsheftið út. Einnig var misjafnt hvernig þeir skynjuðu þann tíma sem þeir vörðu í að fylla matið út. 

Sumir áttu í erfiðleikum með fyrirgjöf í fyrsta hluta matsheftisins. Þeim þótti of margar athafnir innan tiltekinna aðstæðna og því erfitt að gefa aðeins eina einkunn. Í öðrum hluta matsheftisins áttu sumir matsmenn í erfiðleikum með að átta sig á hvað átt var við með hugtakinu aðlögun, sérstaklega við mat á verkum er varða vitræna færni og atferli.

Síendurteknar athugasemdir komu fram umeinstök atriði í þriðja hluta matsheftisins þar sem gefið var fyrir færni við athafnir. Í fyrsta lagi töldu matsmenn sig ekki hafa tækifæri til að fylgjast með nemandanum við tilteknar athafnir, svo sem þær sem tengdust salernisferðum og hreinlæti, svo og öryggi nemendanna við umferðarsvæði. Í öðru lagi fannst matsmönnum einstök atriði ekki eiga við íslenskar aðstæður. 

Matsmenn voru almennt ánægðir með matstækið. Þeir nefndu að það beindi sjónum þeirra að öðrum þáttum en áður hefur verið gert og kæmi þannig með nýja sýn á skólastarfið.

Umfjöllun þessi er byggð á lokaverkefni sem unnið var af Söru Stefánsdóttur, Signýu Þöll Kristinsdóttur og Sólrúnu Óladóttur við iðjuþjálfunarbraut Háskólans á Akureyri vorið 2001. Leiðbeinandi var Snæfríður Þóra Egilson
Heimildaskrá 

Coster, W., Deeney, T., Haltiwanger, J. og Haley, S. (1998). School Function Assessment: User´s manual. USA: The Psychological Corporation.
Eyrún Ísfold Gísladóttir (2000) Í örugga höfn eða á vit óvissunnar. Glæður, 10 (2) bls. 52-62.
Giangreco, M.F. (1996). Vermont Interdependent Service Team Approach: A guide to coordinating educational support services. Baltimore: Paul H. Brookes Publishing company
Snæfríður Þóra Egilson (2001). Stoðþjónusta við grunnskólanemendur með sérþarfir. Glæður, 11 (1), bls. 4-10. 

Samantekt: 
Signý Þöll Krisinsdóttir, iðjuþjálfi ÆSLF 

